Cwyno
-  Exodus 15 :22-27

Wyt ti’n cwyno weithiau pan mae pethau’n mynd o chwith?  Wyt, siŵr o fod.  Dyn ni i gyd yr un peth, a dyna sut roedd yr Israeliaid  yn yr anialwch.  Roedden nhw wedi bod am dri diwrnod heb ddŵr, a phan ffeindion nhw ddŵr ym Mara, am siom!  Roedd e’n chwerw!  Cwyno mwy wedyn wrth  Moses. 

Beth wnaeth Moses?  Gweddïo ar yr Arglwydd, a dangosodd yr Arglwydd ddarn o bren iddo’i daflu i’r dŵr.  Ffantastig!  Dŵr glân!  Mwy na hynny, pan symudon nhw i’r lle nesa ar eu taith roedd deuddeg ffynnon yno!  Digon o ddŵr ar eu cyfer.

Roedd yr Israeliaid wedi anghofio bod Duw wedi eu harwain drwy’r Môr Coch a bod rhoi dŵr yn yr anialwch iddyn nhw ddim yn broblem iddo fe. Nhw anghofiodd ofyn iddo fe.

Beth amdanat ti?  Oes problem gyda ti rwyt ti’n cwyno amdani yn lle sôn wrth Dduw amdani?  Wyt ti wedi anghofio pa mor garedig mae Duw wedi bod i ti yn y gorffennol?  Beth am droi ato yn lle cwyno?

Gweddïwn,

Arglwydd, rwyt ti’n gwybod popeth amdanon ni. Plîs helpa ni i gofio dod â phopeth sy yn ein bywydau atat ti. Maddau i ni am anghofio sut rwyt ti wedi ‘n helpu yn y gorffennol, a helpa ni nawr os gweli di fod yn dda. Amen.

Bethan Teify

